ԱՄՓՈՓԱԹԵՐԹ

«Հայաuտանի Հանրապետության կառավարության 2014 թվականի հուլիսի 3-ի N 712-Ն որոշման մեջ փոփոխություններ ու լրացում կատարելու մասին» ՀՀ կառավարության որոշման նախագծի
	1. Արդարադատության նախարարություն
	19.03.2026թ.

	
	N /27.0.1/13705-2026

	«Հայաuտանի Հանրապետության կառավարության 2014 թվականի հուլիսի 3-ի N 712-Ն որոշման մեջ փոփոխություններ ու լրացում կատարելու մասին» Հայաստանի Հանրապետության կառավարության որոշման նախագծի (այսուհետ՝ Նախագիծ) վերաբերյալ հայտնում ենք հետևյալը՝

1․ Նախագծի հիմնավորման համաձայն՝ նախագծում (1.2 և 2.1 առանձնահատուկ պայմաններին վերաբերվող) փոխվում են պայմանների նկարագրությունները և շահառու հանդիսացողների թվաքանակները՝ դարձնելով այն ավելի նպատակային:

Այս կապակցությամբ անհրաժեշտ է պարզաբանել, թե արդյոք նախագծով սահմանված փոփոխությունների արդյունքում հնարավոր է իրականանա շահառուների քանակի կրճատում, քանի որ նախագծի 2-րդ կետով նախագծի կարգավորումներին տրվում է հետադարձ ուժը, ինչը, շահառուների քանակի կրճատման պայմաններում, խնդրահարույց է «Նորմատիվ իրավական ակտերի մասին» օրենքի 28-րդ հոդվածի կարգավորումների տեսանկյունից, մասնավորապես նշված հոդվածի 2-րդ մասի համաձայն՝ Սահմանադրության 73-րդ հոդվածին համապատասխան` անձի իրավական վիճակը վատթարացնող օրենքները և այլ իրավական ակտերը հետադարձ ուժ չունեն, իսկ անձի իրավական վիճակը բարելավող օրենքները և այլ իրավական ակտերը հետադարձ ուժ ունեն, եթե դա նախատեսված է այդ ակտերով: Օրինակ, գործող կարգավորմամբ հավելում նախատեսված է նաև դեսանտագրոհային ստորաբաժանումների համար, որոնք Նախագծով ներկայացվող նոր խմբագրության մեջ ներառված չեն։

Վերոնշյալ հարցն առաջարկում ենք դիտարկել նաև պայմանագրային զինծառայողների լեգիտիմ ակնկալիքների համատեքստում։
	Ընդունվել է

2-րդ կետը խմբագրվել է:

	2․ Նախագծի 1-ին կետի 1-ին ենթակետի «գ» պարբերությամբ հավելման հաշվարկման պայման է հանդիսանում նաև մարտական խնդիրների իրականացման, պլանավորման կամ վերահսկման գործառույթներ ունեցող պաշտոն զբաղեցնելը և այդ պաշտոնում ատեստավորման արդյունքներով հավելավճար ստանալը:

Այս կապակցությամբ հարկ է նշել, որ «Զինվորական ծառայության և զինծառայողի կարգավիճակի մասին» օրենքի 61-րդ հոդվածի 4-րդ մասի համաձայն՝ զինծառայողների դրամական ապահովությունը սահմանվում է ամսական օրացուցային օրերի հաշվարկով և բաղկացած է զինվորական (այլ հատուկ) կոչումներին համապատասխանող զինվորական պաշտոնների դասակարգման խմբերին և զինվորական ծառայության ստաժներին համարժեք պաշտոնային դրույքաչափերից (այսուհետ` պաշտոնային դրույքաչափ), օրենքով սահմանված կարգով տրվող հավելումներից, հավելավճարներից և լրավճարներից։

Հարկ է նշել, որ ՀՀ աշխատանքային օրենսգրքի 178-րդ հոդվածի համաձայն՝ հավելումը սույն օրենսգրքով, օրենքով, այլ նորմատիվ իրավական ակտերով, կոլեկտիվ կամ աշխատանքային պայմանագրերով, գործատուի իրավական ակտով սահմանված դեպքերում և չափերով հիմնական աշխատավարձի նկատմամբ հաշվարկվող լրացուցիչ վարձատրությունն է, որը վճարվում է ծանր, վնասակար կամ առանձնապես ծանր, առանձնապես վնասակար աշխատանք կատարելու և (կամ) արտաժամյա և (կամ) գիշերային աշխատանքների և (կամ) հանգստյան և օրենքով սահմանված ոչ աշխատանքային՝ տոնական և հիշատակի օրերին կատարված աշխատանքների համար:

Հավելավճարը սույն օրենսգրքով, օրենքով, այլ նորմատիվ իրավական ակտերով, կոլեկտիվ կամ աշխատանքային պայմանագրերով, գործատուի իրավական ակտով սահմանված դեպքերում և չափերով հիմնական աշխատավարձի նկատմամբ հաշվարկվող լրացուցիչ վարձատրությունն է, որը վճարվում է որակավորման (դասային, դիվանագիտական, գիտական աստիճան, կոչում և այլն), աշխատանքային ստաժի համար:

«Զինվորական ծառայության և զինծառայողի կարգավիճակի մասին» օրենքի 47-րդ հոդվածի համաձայն՝ հավելավճար տրամադրվում է մարտական խնդիրների իրականացման, պլանավորման կամ վերահսկման գործառույթներ ունեցող կամ այդպիսի գործառույթներ չունեցող պաշտոններ զբաղեցնող պայմանագրային զինվորական ծառայության սպայական, ենթասպայական և շարքային կազմերի զինծառայողներին ատեստավորման արդյունքներով հավելավճար ստանալու իրավունք ձեռք բերելու դեպքում:

Իսկ հավելումը տրամադրվում է զինված ուժերում ծառայության առանձնահատկություններով պայմանավորված։

Վերոնշյալ իրավանորմերի վերլուծությունից բխում է, որ օրենսդիրը որդեգրել է այն քաղաքականությունը, որ հավելումը և հավելավճարը իրենցից ենթադրում են լրացուցիչ աշխատավարձի առանձնացված բաղկացուցիչ մասերը և դրանք միմյանցով պայմանավորելը չի բխում օրենքի տրամաբանությունից։
	Ընդունվել է ի գիտություն

Ատեստավորված լինելու պայմանը նախատեսվել է այն նկատառումներից ելնելով, որ հավելումը հաշվարկելու համար անհրաժեշտ է, որպեսզի համապատասխան զինվորական պաշտոն զբաղեցնող զինծառայողն ատեստավորում անցած լինելու հիմքով հաստատի զբաղեցրած պաշտոնին իր մասնագիտական և ֆիզիկական վիճակներով համապատասխանությունը:


	3․ Հաշվի առնելով, որ Նախագծի 1-ին կետի 1-ին ենթակետով նախատեսված են լիազորող նորմեր ՀՀ պաշտպանության նախարարի կողմից համապատասխան հրամաններ ընդունելու մասին, որոնց ընդունումից հետո միայն հնարավոր կլինի հաշվարկել Նախագծով սահմանվող հավելումները, առաջարկում ենք, «Նորմատիվ իրավական ակտերի մասին» օրենքի 13-րդ հոդվածի 4-րդ մասի համաձայն՝ վերոնշյալի կապակցությամբ սահմանել անցումային դրույթներ։
	Ընդունվել է ի գիտություն

ՀՀ պաշտպանության նախարարի՝ նշված կարգավորիչ հրամանների նախագծերը պատրաստ են, դրանք կընդունվեն որոշումն ուժի մեջ մտնելուց անմիջապես հետո:

	2. Ֆինանսների նախարարություն
	24.02.2026թ.

	
	01/11-4/4066-2026

	Ի պատասխան Ձեր սույն թվականի հունվարի 26-ի N ՊՆ/510/828-2025 գրության՝ ՀՀ ֆինանսների նախարարությունն ուսումնասիրել է «Հայաuտանի Հանրապետության կառավարության 2014 թվականի հուլիսի 3-ի N 712-Ն որոշման մեջ փոփոխություններ ու լրացում կատարելու մասին» Հայաստանի Հանրապետության կառավարության որոշման նախագիծը (այսուհետ՝ Նախագիծ) և հայտնում է հետևյալը.

Նախագծի 1-ին կետի 1-ին և 2-րդ ենթակետերով առաջարկվում է N 1 հավելվածի 1․2 և 2․1 տողերում կատարել փոփոխություններ և լրացում, ինչի արդյունքում փոխվում են ինչպես Հայաuտանի Հանրապետության կառավարության 2014 թվականի հուլիսի 3-ի N 712-Ն որոշմամբ սահմանված հավելումների չափաքանակները (զինծառայողների հավելումների հաշվարկման գործակիցները փոխարինվում են բացարձակ մեծություններով), այնպես էլ՝ հատկացման պայմանները, որի արդյունքում շահառուների շրջանակն ընդլայնվում է։ 

Նախագծին կից ներկայացված հիմնավորման (այսուհետ՝ Հիմնավորում) համաձայն՝ Նախագծի ընդունման անհրաժեշտությունը պայմանավորված է ՀՀ ԶՈՒ հատուկ նշանակության ստորաբաժանումների համար սահմանված երկու հավելումների միավորման և 2020 թվականի մարտական գործողություններից հետո ձևավորված նոր շփման գծում մարտական հերթապահության ընդգրկվող զինծառայողների հավելումների հաշվարկման գործակիցները բացարձակ մեծություններով փոխարինմամբ։

Միաժամանակ նշվում է, որ Նախագծի նպատակն է ապահովել ՀՀ ԶՈՒ հատուկ նշանակության, հատուկ գործողությունների և հետախուզական ստորաբաժանումներում ծառայության գրավչությունը բարձրացնելու գործընթացը։ 

Այդ կապակցությամբ հայտնում ենք, որ Հիմնավորմամբ ներկայացված չէ Նախագծի ընդունման արդյունավետության համապարփակ գնահատականը։ Մասնավորապես, բացակայում են ակնկալվող արդյունքների հստակ ձևակերպումները, գնահատման ցուցանիշները, հավելումների չափերի սահմանման մեխանիզմները, ինչպես նաև այն հիմնավորված վերլուծությունը, թե առաջարկվող կարգավորումները որքանով և ինչ ծավալով են նպաստելու հայտարարված նպատակին՝ ՀՀ ԶՈՒ համապատասխան ստորաբաժանումներում ծառայության գրավչության բարձրացմանը։

Հարկ է նկատի ունենալ նաև, որ ՀՀ կառավարության 2021 թվականի համապատասխան որոշումներով ՀՀ ԶՈՒ հատուկ նշանակության ստորաբաժանումների, ինչպես նաև նոր, չկահավորված բնագծերում ծառայություն իրականացնող զինծառայողների համար նախատեսված հավելումների սահմանումը պայմանավորված էին 2020 թվականի սեպտեմբերի 27-ին Ադրբեջանի կողմից Ղարաբաղի դեմ սանձազերծած ռազմական գործողությունների հետևանքով ձևավորված ռազմաքաղաքական իրողությամբ (հաշվի առնելով հնարավոր զարգացումները՝ կադրերի հոսունությունը կրճատելու և թափուր հաստիքները արագ համալրելու խնդիրները լուծելու անհրաժեշտությունը): Այս համատեքստում Հիմնավորմամբ չի ներկայացվել վերլուծություն այն մասին՝ արդյոք պահպանվում են այն պայմանները և գործոնները, որոնց առկայությամբ ներդրվել էին նշված հավելումները, և որքանով է արդիական դրանց կիրառման շարունակման անհրաժեշտությունն ու նպատակահարմարությունը ներկա խաղաղության պայմաններում: 

Բացի այդ, ներկայացված չէ նաև Նախագծի չընդունման հնարավոր իրավական, սոցիալական, կազմակերպական և ֆինանսական հետևանքների գնահատումը, ինչը թույլ չի տալիս ամբողջական պատկերացում կազմել առաջարկվող փոփոխությունների անհրաժեշտության, համաչափության և հիմնավորվածության վերաբերյալ։

Արդյունքում՝ բացակայում է կարգավորման ազդեցության ամբողջական և համապարփակ գնահատումը, ինչը հատկապես կարևոր է՝ հաշվի առնելով պետական բյուջեի վրա դրա նշանակալի, շարունակական և հաջորդող տարիներին աճող ֆիսկալ ազդեցությունը։

Հարկ ենք համարում նշել, որ համաձայն ներկայացված հաշվարկների՝ Նախագծի ընդունման արդյունքում պետական բյուջեից լրացուցիչ կպահանջվի շուրջ 5.3 մլրդ դրամ, իսկ թափուր հաստիքների համալրման դեպքում՝ շուրջ 11.9 մլրդ դրամ: 

Ելնելով վերոգրյալից, և հաշվի առնելով պետական բյուջեի հարկաբյուջետային սահմանափակումները, ինչպես նաև Նախագծի ընդունման դեպքում ընթացիկ տարվա և հաջորդող տարիների պետական բյուջեի վրա չգնահատված էական ֆիսկալ ճնշումները՝ առաջարկում ենք Նախագիծը հանել շրջանառությունից և ձեռնպահ մնալ հավելյալ ծախսեր առաջացնող Նախագծերի շրջանառումից։
	Ընդունվել է
Հիմնավորումը խմբագրվել է:


